
PEDAGOGIKA VA PSIXOLOGIYA RIVOJLANISH ASOSLARI 

 

Sodiqova Oydinoy Murodjon qizi 

Toshkent Alfraganus universiteti Pedagogika va psixologiya fakulteti magistr 1-

kurs talabasi 

 

Annotatsiya: bo`lajak psixologlar tomonidan yosh psixologiyasi fanining predmeti, 

vazifalari, bo‘limlari haqidagi bilimlarning o'zlashtirilishini tashkil etish mavzuning 

ta’limiy va tarbiyaviy o‘quv maqsadlari asosida insonlar dunyoqarashini kengaytirish.  

Kalit so`zlar: predmet, obyekt, vazifa, determinatsiya, rivojlanish, yosh 

psixologiyasi, psixologik yosh. 

 

Pedagogik psixologiya - taʼlim va tarbiya muammolarini tadqiq qiladigan 

psixologiya sohasi. U shaxsning maqsadga muvofiq rivojlanishini, bilish faoliyatining 

va insonda ijtimoiy ijobiy sifatlarni tarbiyalashning psixologik muammolarini 

oʻrganadi. Pedagogik psixologiyaning maqsadi — shart sharoit va boshqa psixologik 

omillardan kelib chiqqan holda oʻqitishning oqilona rivojlantiruvchi taʼsirini 

kuchaytirish. Pedagogik psixologiya 19-asrning II yarmida vujudga kelgan. 

Eksperimental psixologiya tadqiqotchilari Pedagogik psixologiya rivojiga katta hissa 

qoʻshganlar. Pedagogik psixologiyaning fan sifatida taraqqiy etishida oʻsha davrda 

yuzaga kelgan psixologik yoʻnalishlar ham turtki berdi. Bixevioristik (qarang 

Bixeviorizm) psixologiya yoʻnalishi tarbiyachi va oʻquvchiga tashqi muhitning taʼsirini 

Pedagogik psixologiya uchun asos qilib oladi. Pedagogik psixologiya umumiy va bolalar 

psixologiyasi, shuningdek, pedagogika bilan uzviy bogʻliq. Pedagogik psixologiya, 

asosan, taʼlim psixologiyasi va tarbiya psixologiyasiga boʻlinadi. Taʼlim psixologiyasida 

oʻquv jarayonida xotira, tafakkur, nutq, xayol, irodaning roli, shuningdek, 

oʻquvchilarning individual xususiyatlari (temperamenti, harakteri, qiziqishlari), oʻquv 

predmetlarining oʻziga xos tomonlari, taʼlim jarayonini boshqarishning psixologik 

tamoyillari va boshqa oʻrganiladi. Hozirgi zamon taʼlim psixologiyasida oʻquvchilarga 

doimiy yangilanib turadigan axborotlarni mustaqil oʻzlashtirish imkoniyatini 

beradigan, ilmiy-texnika yangiliklaridan orqada qolmaslikni taʼminlaydigan tafakkur 

sifatlarini oʻrganish muhim masaladir. Tarbiya psixologiyasining asosiy vazifasi — 

maktabdagi tarbiyaviy ishlar jarayonida shaxsning shakllanishi masalasini ishlab 

chiqish. Unda shaxsning axloqiy sifatlarining shakllanishiga alohida ahamiyat beriladi. 

Pedagogik psixologiya tadqiqotlari oʻquv materiali mazmunini tanlash, oʻquv 

dasturlari, darsliklar tuzish, taʼlimning har xil bosqichlarida oʻqitish metodlari tizimini 

tashkil qilishda muhim ahamiyatga ega. 

Hozirgi davrda mamlakatimizda, shu jumladan xalq maorif tizimida amalga 

oshirilayotgan o'zgarishlar o‘qituvchilar, barcha pedagoglar oldiga o'quvchining 

bilimlarni yuksak darajada o'zlashtirishi; o‘quvchilar mustaqil tafakkurini, ular 

aktivligini rivojlantirish; ularda yuksak axloqiy sifatlarni tarbiyalash; ularning 

tafakkur, muloqot, o'qish, mehnat qilishga bo'lgan qobiliyatlarini taraqqiy ettirish kabi 

murakkab va mas’uliyatli vazifalami qo'ymoqda. Bu vazifalarni muvaffaqiyatli hal 

qilish uchun faqat pedagogika fanining nazariy asoslarini, har bir o‘qituvchi predmetni 

o‘qitish metodikasini, maktab o'quvchilarining fiziologiyasi asoslari, maktab 

o‘quvchilari gigiyenasi asoslarinigina bilish emas, balki ma’lum darajada psixologik 

bilimlarga ham ega bo'lish lozim. Har bir pedagog ma’lum darajada psixolog ham 

bo‘lishi talab etiladi, chunki ular har biri faqat o'ziga xos bo'lgan, turli yoshdagi, turli 

individual xususiyatlarga ega bo'lgan o'quvchilar bilan ish olib boradi. Har bir bola 

faqat o‘ziga xos bilish faoliyati, iroda, xarakter, xulq-atvor xususiyatlariga ega. 

Maktabdagi ta’lim-tarbiya berish jarayonida mana shu xususiyatlami bilish va shunga 

asoslanib ularga individual munosabatda bo‘lish lozim. Mana shularni hisobga 

olgandagina, har bir pedagog o'zining asosiy vazifasi, ya’ni yosh avlodga ta’lim-tarbiya 

berish ishini muvaffaqiyatli amalga oshiradi. Shuning uchun ham psixologiya fanining 

alohida sohalari bo‘lmish yosh va pedagogik psixologiya asoslarini chuqur bilish har 

bir pedagog uchun muhim hisoblanadi. Psixologiya fanining bir qator tarmoqlari, 

sohalari mavjud. Ular orasida yosh psixologiyasi alohida ahamiyatga ega. Yosh 

psixologiyasi psixik rivojlanish, shuningdek, bolalik, o'smirlik, o'spirinlik, yetuklik va 

qarilik davrida shaxs taraqqiyotining xususiyatlarini o'rganadi. Juda ko‘p fundamental 

tadqiqotlar o‘tkazilganligiga qaramay, bugungi kunda inson psixikasini uning butun 

hayotiy yo‘li bosqichlarida rivojlanish xususiyatlarini yaxlit holda tavsiflashga 

erishilmagan. 

Keyingi muammo layoqat va qobiliyatlarning o'zaro munosabati masalasidir. 

Bolaning qobiliyatlari rivojlanishiga ta’sir etuvchi layoqatlarning o‘zi nima? Layoqatlar 

tarkibi faqat organizmning nasliy xususiyatlari bilan bog‘liqmi yoki uning tarkibiga 

insonning orttirilgan xulq-atvor va psixik xususiyatlarini ham kiritish mumkinmi? Bola 

qobiliyatlarining taraqqiyoti ko'proq mavjud layoqatlarga bog‘liqmi yoki unga to‘g‘ri 

tashkil etilgan ta’lim-tarbiyaning ta’siri kuchliroqmi? kabi savollar hanuzgacha to‘la-

to‘kis o‘z yechimini topmagan. Yosh psixologiyasi psixika va xulq-atvorda bir yosh 

davridan ikkinchisiga o‘tishda yuzaga keladigan miqdoriy hamda sifatiy o`zgarishlarni 

o‘rganadi. Odatda bu o‘zgarishlar hayotning muayyan bosqichlarini, bir necha oydan 

(go'daklik davri) to bir qancha yillarni (katta yosh davrida) qamrab oladi. Ushbu 

o‘zgarishlar «doimiy ta’sir etib turuvchi» omillar — biologik yetilish hamda inson 

organizmining psixofîziologik holati, uning insonga xos bo‘lgan ijtimoiy munosabatlar 

tizimida tutgan o‘rni, intellektual hamda shaxs rivojlanishida erishgan darajasiga 

bog‘liq bo‘ladi. 

Rivojlanish belgilaridan biri bo'lgan yana bir turdagi o'zgarishlar aniq bir ijtimoiy 

vaziyatning ta’siri bilan bog‘liq bo'lib, ularni situatsion (ya’ni vaziyat bilan bog‘liq 

bo‘lgan) o'zgarishlar deb atash mumkin. Bunday o‘zgarishlar inson xulq-atvori va 

psixikasida tashkil etilgan yoki maxsus tashkil etilmagan ta’lim-tarbiya ta’sirida 

vujudga keladi. 

